
BOSNA I HERCEGOVINA 
FEDERACIJA BOSNE I HERCEGOVINE          
TUZLANSKI KANTON            
OPĆINSKI SUD U TUZLI                                   
Broj: 32 0 Pr 490844 25 Pr    
Tuzla, 17.06.2026. godine   
    
 Općinski sud u Tuzli,  sudija Alma Mulabdić, rješavajući u prekršajnom postupku 
protiv okrivljenih „SMART DRIVER“ d.o.o Živinice, kao pravnog lica, zbog prekršaja iz 
člana 30. stav 1. tačka 3 Zakona o jedinstvenom sistemu registracije, kontrole i naplate 
doprinosa, i A. M. kao odgovornog lica u pravnom licu, zbog prekršaja iz člana 30. stav 2. 
istog Zakona u vezi sa članom 12 do 14. istog Zakona, na osnovu  člana 15., člana 72. stav (1) 
i stav (2) tačka 3) i člana 79, te člana 73. i 74. Zakona o prekršajima Federacije Bosne i 
Hercegovine (“Službene novine Federacije BiH”, broj: 63/14), nakon usmenog i javno 
održanog pretresa dana 17.06.2026. godine donio je sljedeće 
       

 R J E Š E N J E   
  
Okrivljeni: 
 
I-okrivljeni: „SMART DRIVER“ d.o.o. Živinice, sa sjedištem u Živinicma, ulica ..., 
Živinice, JIB:..., prekršajno nekažnjavano, zastupano po A. M., otac M., rođena ... godine u 
T., nastanjena u Ž., ..., JMB: ..., direktor. 
 
II-okrivljeni: A. M., sin M. i majke  E., rođen ... godine u ..., JMB: ..., državljanin BiH, po 
narodnosti Bošnjak,  a završenom VSS, zaposlen u ovom pravnom licu, izdržava se od plaće, 
oženjen, otac dvoje maloljetne djece, prekršajno kažnjavan. 
 

                                              O d g o v o r n i   s u 
 

Što dana 05.05.2025.godine u mjestu Živinice porezni obveznik nije u zakonom propisanom 
roku podnio odjavu sa osiguranja za osiguranika M. A., JMB: ..., Obrazac JS-3100 – odjava.  
Navedeni obrazac zaprimljen je dana 23.05.2025.godine sa datumom odjave 
04.05.2025.godine 
 
 čime je okrivljeno pravno lice odgovorno za prekršaj iz člana 30. stav 1. tačka 3 
Zakona o jedinstvenom sistemu registracije, kontrole i naplate doprinosa, a okrivljeno 
odgovorno lice počinilo prekršaj iz člana 30. stav 2. istog Zakona u vezi sa članom 12 do 14. 
istog Zakona 
 
pa im sud primjenom navedenih zakonskih odredbi i uz primjenu  člana 25. Zakona o 
prekršajima FBIH,  
 

I Z R I Č E 
UVJETNE OSUDE 

 
Kojom se okrivljenom pravnom licu „SMART DRIVER“ d.o.o.  Živinice, za počinjeni 
prekršaj utvrđuje novčana kazna u iznosu od 1.000,00 KM, a odgovornom licu A. M.  za 
učinjeni prekršaj utvrđuje novčana kazna u iznosu od 500,00 KM i istovremeno određuje da 



se iste neće izvršiti ako okrivljeni u roku od po 6 (šest) mjeseci računajući od dana 
pravosnažnosti rješenja ne izvrše novi prekršaj. 
  
         Okrivljeno pravno lice „SMART DRIVER“ d.o.o.  Živinice i okrivljeno odgovorno lice 
A. M. su dužni nadoknaditi troškove prekršajnog postupka, u paušalnom iznosu od po 30,00 
KM u roku od 15 (petnaest) dana od dana pravosnažnosti rješenja. 
 
       Ukoliko okrivljeno pravno lice i odgovorno lice u ostavljenom roku ne plati troškove 
postupka, isti će se naplatiti u skladu sa članom 102. do 104. i 105. Zakona o prekršajima 
Federacije BiH. 

O b r a z l o ž e n j e 
 

 Okrivljeno pravno lice „SMART DRIVER“ d.o.o.  Živinice i A. M., kao odgovorno 
lice u pravnom licu su blagovremeno ovom sudu podnijeli zahtjev za sudsko odlučivanje po 
prekršajnom nalogu broj: ..., izdat okrivljenom pravnom licu i broj: ... izdat okrivljenom 
odgovornom licu u pravnom licu od strane Porezne uprave Federacije Bosne i Hercegovine, 
Kantonalni porezni ured Tuzla, Porezna ispostava Živinice, dana 08.07.2025. godine. 
          Obzirom da se radilo o istom činjeničnom i pravnom osnovu, sud je na prijedlog 
okrivljenog, temeljem odredbe člana 32. Zakona o krivičnom postupku F BiH, a u vezi sa 
članom 18. stav (2) Zakona o prekršajima F BiH, donio rješenje o spajanju postupka u 
predmetu broj 32 0 Pr 490844 25 Pr i predmetom broj: 32 0 Pr 490844 25 Pr 2  odlučio da se 
jedinstven postupak vodi pod brojem: 32 0 Pr 490844 25 Pr.  
 Postupajući po zahtjevu za sudsko odlučivanje okrivljenih, sud je zakazao i održao 
usmeni pretres dana 17.06.2026. godine, na kojem je ovlašteni predstavnik ovlaštenog organa 
po punomoći u spisu u cijelosti ostao pri navodima iz prekršajnih naloga, dok je okrivljeno 
odgovorno lice A. M.izjasnio da prihvata odgovornost za počinjene prekršaje, te je u uvodnoj 
riječi izjavio da je on kupio kamion i imao poslovnu jedinicu u Banovićima, iz razloga jer je 
bio predavač teoretske nastave za vožnje, registrovan za rad 2 sata u Banovićima, a 6 sati u 
Živinicama. Navodi da kada je mijenjao rješenje trebale su mu licence iz Ministarstva 
saobraćaja, te je odjavio poslovnu jedinicu u Banovićima, ali kada je došao u poreznu 
ispostavu u Banovićima, službenica mu je pokazala da je prijavljen 6 sati u Živinicama plus 2 
sata u Živinicama, a da nema nikakve prijave u Banovićima, on je to vidio na računaru, te je 
to bila neka greška. Prijava je ponovo išla u Živinice, te ne zna kako se ovo desilo, da li je to 
do njegovog knjigovođe, jer je u tom periodu mijenjao rješenja te se ovo i desilo što mu se 
stavlja na teret. Navodi da su mu trebale licence za status zaposlenih osoba u firmi, te su se 3 
puta desile greške u tome. 
 Kako su okrivljeni prihvatili odgovornost za prekršaj ovo rješenje ne sadrži 
obrazloženje u dijelu koji se odnosi na utvrđivanje činjeničnog stanja. 
           Prilikom odlučivanja o vrsti i visini sankcije, sud je vodio računa o svim okolnostima 
koje utiču da kazna bude manja ili veća, uzeo je u obzir sve okolnosti izvršenog prekršaja, pa 
je od olakšavajućih okolnosti cijenio prihvatanje odgovornosti za prekršaj što je doprinijelo  
ubrzanju prekršajnog postupka i smanjenju troškova, okolnosti koje su prethodile činjenju 
prekršaja, da pravno lice nije prekršajno kažnjavano, da izvršenjem prekršaja nije nastupila 
šteta niti su stekli imovinsku korist, zatim cijenio imovno stanje okrivljenog odgovornog lica, 
da odgovorno okrivljeno lice nije prekršajno kažnjavan za istovrsne prekršaje, da je porodičan 
i otac dva maloljetna djeteta, dok otežavajuće okolnosti na strani pravnog lica i okrivljenog 
odgovornog lica nije našao, pa je sud donio odluku da umjesto propisane novčane kazne za 
ovaj prekršaj, okrivljenima izrekne sankciju kao u izreci, primjenom člana 25. Zakona o 
prekršajima F BiH, a kojom je okrivljenom pravnom licu za počinjeni prekršaj utvrđuje 
novčanu kaznu u iznosu od 1.000,00 KM, a odgovornom licu za učinjeni prekršaj utvrđuje 



novčanu kaznu u iznosu od 500,00 KM i istovremeno odredio da se ove kazne neće izvršiti, 
ukoliko okrivljeni u roku od 6 (šest) mjeseci od pravosnažnosti ovog rješenja ne počine novi 
prekršaj, cijeneći da izricanje kazne za ovaj prekršaj nije nužno radi prekršajno pravne zaštite, 
te da se  može očekivati da će upozorenje uz prijetnju kaznom dovoljno uticati na okrivljene 
da ne čine prekršaje. 
           Okrivljeno pravno lice „SMART DRIVER“ d.o.o.  Živinice i okrivljeno odgovorno 
lice A. M. su dužni nadoknaditi troškove prekršajnog postupka, u paušalnom iznosu od po 
30,00 KM u roku od 15 (petnaest) dana od dana pravosnažnosti rješenja, čija visina je 
određena, imajući u vidu imovno stanje okrivljenih, te složenost i trajanje prekršajnog 
postupka. 
          Ukoliko okrivljeno pravno lice i odgovorno lice u ostavljenom roku ne plati troškove 
postupka, isti će se naplatiti u skladu sa članom 102. do 104. i 105. Zakona o prekršajima 
Federacije BiH. 
 

 
PRAVNA POUKA:  Protiv ovog rješenja dozvoljena je žalba Kantonalnom sudu u Tuzli u 
roku od 15 (petnaest) dana od dana dostavljanja rješenja o prekršaju, s tim što okrivljeni mogu 
izjaviti žalbu samo u pogledu sankcije. Žalba se dostavlja ovom sudu u dovoljnom broju 
primjeraka za sud i suprotnu stranu. 
 
            Sudija 
    Alma Mulabdić 
 
 


